
Izao no fanapahan-kevitra faharoa ambin’ny folo sady

farany hoe “Andao isika” ao amin’ny bokin’ny Hebreo: “Koa

aoka isika hanatitra [Jesosy] ny fanati-piderana amin’ny

alalany ho an’Andriamanitra mandrakariva, dia ny vokatry ny

molotra izay manaiky ny Anarany.” (Hebreo 13:15). Amiko,

dia tena mety sy kanto tokoa io fanapahan-kevitra io satria

izany no toromarika mba hotohizantsika hatrany. Raha

manatitra fanati-piderana ho an’Andriamanitra mandrakariva

isika, mandritra ny taona, dia tsy maintsy hisy fiovana lehibe

eo amin’ny toetry ny taona ho antsika tsirairay avy.

Ity dingana farany amin’ny fanolorana fanati-piderana ho

an’Andriamanitra ity dia mifandray mivantana, ary amin’ny

fomba azo ampiharina, amin’ireo dingana roa teo aloha, dia

ny hoe: “Andao isika haneho fankasitrahana” sy “Andao

isika hivoaka ho any Aminy eo ivelan’ny vavahady”.

Ny fankasitrahana dia mitarika ho amin'ny fiderana. Misy

andalan-teny maro ao amin’ny Baiboly izay mifandray

amin’ny fanomezana fisaorana ho amin’ny fiderana.

Anisan’ny tsara indrindra ny Salamo 100:4:

"Midira eo amin'ny vavahadiny amin'ny

fisaorana, ary eo an-kianjany amin'ny

fiderana."

Ny dingana voalohany amin'ny fanekena an'Andriamanitra

dia ny fanomezana fisaorana; ny dingana faharoa dia ny

fiderana. Mitarika fiderana ny fanomezana fisaorana. Hita

ao amin'ny fiderana izany, ary mikoriana amin'ny fiderana.

Ny dingana mialohan’ity iray ity, “Andeha isika hivoaka ho

any Aminy any ivelan’ny toby,” dia mitondra fanafahana

antsika amin’ireo fanandevozana roa izay mampifaly ny

tena sy mampifaly izao tontolo izao. Averina indray, io

dingana io dia mifandray mivantana amin'ny fanolorana ny

fanati-piderana. Mety tsy ho hitanao izany amin'ny

voalohany, saingy misy sakana roa amin'ny fikorianan’ny

fiderana, malalaka eo amin'ny fiainantsika: ny fitiavana ny

tena sy ny fitiavana izao tontolo izao. Raha mbola mifantoka

amin’ny tenantsika na eo amin’izao tontolo izao ny

firaiketam-pontsika, dia tsy tena afaka midera

an’Andriamanitra isika. Ny hazo fijaliana dia manala ireo

sakana roa ireo ary manafaka antsika hidera

an’Andriamanitra.

